
23, అక్టోబర్ 2026, శుక్రవారం భారత్ సమాచార్

కాంగ్రెస్ ఇనుగుర్తి మండల ఉపాధ్యక్షులుగా వీరన్న నాయక్, జనార్ధన్ నియామకం

భారత్ సమాచార్, మహబూబాబాద్ : ఇనుగుర్తి  మండల

కాంగ్రెస్ పార్టీ  ఉపాధ్యక్షులుగా బానోతు వీరన్న నాయక్,

మామిడి జనార్ధన్ నియమితులయ్యారు. ఈ విషయాన్ని

కాంగ్రెస్ పార్టీ  మండల అధ్యక్షుడు బైరు అశోక్ గౌడ్

శుక్రవారం ఒక ప్రకటనలో వెల్లడించారు. మండలంలోని

పెద్ద తండాకు చెందిన కాంగ్రెస్ పార్టీ  సీనియర్ యువ

నాయకుడు బానోతు వీరన్న నాయక్‌తో పాటు

అయ్యగారిపల్లి  గ్రామానికి చెందిన మామిడి జనార్ధన్‌కు పార్టీ
నాయకత్వం ఈ బాధ్యతలు అప్పగించినట్లు  తెలిపారు.

పార్టీ  సంస్థా గత బలోపేతంలో భాగంగా వీరిద్దరికి

ఉపాధ్యక్షుల బాధ్యతలు అప్పగించినట్లు  పార్టీ  వర్గాలు

పేర్కొన్నాయి. నియామక వార్త వెలువడిన నేపథ్యంలో

కాంగ్రెస్ పార్టీ  నాయకులు, కార్యకర్తలు వీరన్న నాయక్,

జనార్ధన్‌లకు అభినందనలు తెలియజేశారు. కొత్త

బాధ్యతలను సమర్థవంతంగా నిర్వహిస్తూ  పార్టీ  అభివృద్ధికి

కృషి చేయాలని ఆకాంక్షించారు. కాంగ్రెస్ పార్టీ  చేపట్టే

కార్యక్రమాలను ప్రజల్లోకి తీసుకెళ్లడంతో పాటు ప్రభుత్వ

పథకాలు, ప్రజా సమస్యలపై ప్రజలకు అవగాహన

కల్పించాలని సూచించారు.

ఈ సందర్భంగా నూతనంగా నియమితులైన వీరన్న నాయక్,

జనార్ధన్ పార్టీ  నాయకత్వానికి కృతజ్ఞతలు తెలిపారు.

తమపై నమ్మకంతో బాధ్యతలు అప్పగించిన నాయకుల

ఆశయాలకు అనుగుణంగా పనిచేస్తామని పేర్కొన్నారు.

మండలంలో కాంగ్రెస్ పార్టీ ని మరింత బలోపేతం

చేసేందుకు కృషి చేస్తామని, ప్రజలకు అందుబాటులో

ఉంటూ వారి సమస్యల పరిష్కారానికి తమ వంతు

సహకారం అందిస్తామని తెలిపారు. పార్టీ  కార్యక్రమాల్లో

చురుకుగా పాల్గొంటూ కార్యకర్తలను సమన్వయం

చేసుకుంటామని వెల్లడించారు.

తమ నియామకానికి సహకరించిన మహబూబాబాద్ ఎంపీ

బలరాం నాయక్, ఎమ్మెల్యే మురళి నాయక్, డీసీసీ

అధ్యక్షురాలు ఉమా మురళి నాయక్, కాంగ్రెస్ పార్టీ  మండల

అధ్యక్షుడు బైరు అశోక్ గౌడ్‌లకు వీరన్న నాయక్, జనార్ధన్

ప్రత్యేకంగా కృతజ్ఞతలు తెలిపారు. పార్టీ  అప్పగించిన

బాధ్యతలను నిబద్ధతతో నిర్వహిస్తూ  కాంగ్రెస్ పార్టీ
అభివృద్ధికి కృషి చేస్తామని వారు స్పష్టం చేశారు. వీరి

నియామకంతో పెద్ద తండా, అయ్యగారిపల్లి  గ్రామాల్లోని

పార్టీ  శ్రేణులు హర్షం వ్యక్తం  చేశాయి.

